
СТАНІСЛАЎ МАНЮШКА (1819-1872) 
цікавыя факты біяграфіі
· Роля Станіслава Манюшкі ў гісторыі музыкі абсалютна ўнікальная: ён лічыцца стваральнікам першых нацыянальных опер двух розных народаў: беларускага і польскага. Знакавымі для польскага опернага тэатра лічацца яго оперы “Галька” (1848, 2-я рэд. 1858) і “Страшны двор” (1865), для беларускага – “Сялянка”, яна ж “Ідылія” на лібрэта Вінцэнта Дуніна-Марцінкевіча (1852).

Дзед кампазітара Станіслаў, шчыры вернік і шматдзетны бацька, загадваў сваім сялянам кожнае лета збіраць камяні з навакольных палёў і выкладваць імі дарогу са Смілавічаў да Лядаў. Самы вялікі камень з выявай цара Давіда, які месціўся пасярэдзіне дарогі, зваўся “Давідавым камянём”.
· У палацы ў Смілавічах – фарпосце манюшкаўскага роду ў канцы XVIII—ХІХ стст. – стаялі старадаўнія дзедавы куранты, якія даўно перасталі хадзіць. Паводле сямейнай легенды, яны “ажывалі” апаўночы, і тады з партрэтаў выходзілі постаці-прывіды продкаў. Гэтая легенда стала адным з асноўных сюжэтных матываў оперы “Страшны двор” Станіслава Манюшкі, прэм’ера якой адбылася ў верасні 1865 года ў Варшаве.
· Пяцігадовым хлопцам бацька кампазітара Чэслаў Манюшка праз недалечаную воспу аслеп на адно вока. Яго бацька, шкадуючы хлопца, празорліва суцешыў і багаславіў сына: “Бог узнагародзіць Цябе нечым іншым”. Сын Чэслава Станіслаў Манюшка стаў адзіным мужчынскім нашчадкам роду і славутым кампазітарам.

· Чэслаў Манюшка быў добрым рысавальшчыкам, сябрам мастака Валянціна Ваньковіча і меў з ім супольную майстэрню ў Малой Сляпянцы (раён цяперашняга 6-га шпіталю). Захаваліся яго альбомы са шматлікімі малюнкамі, якія выдатна ілюструюць Мінск 1830-х – 1840-х гадоў, побыт сям’і Манюшкаў, дзяцінства і юнацтва Стася. 

· Продкам маці кампазітара, Альжбэты з Маджарскіх, быў Ян Маджарскі (Аванэс Маджаранц – кіраўнік і арандатар Слуцкай мануфактуры шаўковых паясоў – персіярні). Ну як тут не ўзгадаць “Слуцкіх ткачых” Максіма Багдановіча! 

· Неўзабаве пасля нараджэння Станіслава ў адчыненае вакно яго пакоя заляцела ластаўка і стала віць гняздзечка ў кутку над калыскай. Бацькі палічылі гэта добрым знакам і, перанесшы маці з немаўляткам у іншае месца дому, дазволілі ластаўцы выгадаваць птушанят. 

· З 1841 па 1857 год, працуючы арганістам у касцёле св. Яна ў Вільні, Станіслаў Манюшка іграў на аргане, прывезеным з былога касцёла святога Стэфана ў Полацку. Гэта быў самы вялікі інструмент былога Вялікага Княства Літоўскага, які пасля перабудовы налічваў 41 голас-рэгістр. 

· Арган з Вострай Брамы, які гучаў падчас заручынаў Станіслава Манюшкі, і на якім неаднаразова граў ён сам, зараз – перабудаваны – знаходзіцца ў касцёле Святой Тройцы ў вёсцы Данюшава Смаргонскага раёна.
· Цётка кампазітара, Міхаліна Манюшка выйшла замуж за Эдварда Ваньковіча (1793-1872), маршалка шляхты Мінскага павета. Іх дачка Ганна Ваньковіч была замужам за Адамам Вайніловічам. У гэтым шлюбе нарадзіўся Эдвард Вайніловіч, фундатар Чырвонага касцёла ў Мінску. То бок дзед кампазітара Станіслаў Манюшка – ён жа і прадзед Эдварда Вайніловіча.
· Опера “Сялянка” Манюшкі-Марцінкевіча ўяўляе сабой унікальны прыклад білінгвальнай оперы, у якой, згодна з моўнай сітуацыяй, што склалася на Беларусі, шляхта размаўляла на польскай, а сяляне – па-беларуску. Аднак, калі прадстаўнікі шляхецкага стану звярталіся да сваіх падданых, яны таксама ўжывалі беларускую мову.

· Першым біёграфам Станіслава Манюшкі быў Аляксандр Валіцкі – мінскі нотавыдавец, а заснавальнікам Таварыства імя Манюшкі ў Варшаве – ліцвін Ян Карловіч, бацька кампазітара-сімфаніста Мечыслава Карловіча. 

